
Pendiculras Jungfrau
cun ina svieuta
da 102 milliuns

La gruppa da las pendicularas da la Jung-
frau ha cuntanschì ina svieuta da 102
milliuns francs, quai è sulet 1 pertschient
damain che l’onn 2008 ch’è stà in onn
da record. En vista a la situaziun econo-
mica difficila saja l’onn stà meglier che
spetgà, ha communitgà l’interpresa. En
tut han passa 650 000 persunas visità
l’onn passà il Jungfraujoch, quai èn bu-
namain 4 pertschient dapli che l’onn
avant.

Massiva reducziun da
plazzas tar Clariant

Il concern da chemia speziala Clariant
noda per l’onn passà ina sperdita da
194 milliuns francs. L’interpresa svizra
vul ussa stritgar 500 ulteriuras plazzas,
400 da quellas en la Svizra, uschia ha
communitgà Clariant. La svieuta è sa
sminuida per 18 pertschient sin 6,6
milliardas francs. Per quest onn quinta
Clariant cun custs da restructuraziun
da 200 fin 300 milliuns francs.

Actares na vul betg
eleger Villiger pli

La gruppa d’acziunaris «Actares» na vul
betg pli eleger il president dal cussegl
administrativ da l’UBS Kaspar Villiger.
L’anteriur cusseglier federal n’haja betg
ademplì ses duairs. Villiger saja vegnì
elegì, per purtar enavos la morala tar
la banca e per che quella survegnia
enavos la fidanza dals clients. Quai
n’haja el betg cuntanschì, ha Actares
ditg ier.

Memia bler PCB en
divers flums svizzers

Peschs or da divers flums Svizzers mus-
san ina memia auta concentraziun dal
tissi PCB che po chaschunar cancer.
Quai mussa in rapport nov. L’Uffizi fe-
deral d’ambient Bafu pretenda dals
chantuns ch’els ageschian. Tut en tut na
sajan ils peschs betg contaminads fitg
ferm. En divers flums saja però vegnì me-
sirà ina concentraziun da PCB memia
auta.

Dus morts tar in
incendi a Gümligen

Tar in brischament en ina chasa a Güm-
ligen en il chantun Berna èn mortas ier
duas persunas. In pèr maridà pli vegl è
vegnì per la vita. In uffant da 2 onns è
vegnì salvà. Ina dunna ha savì sa spen-
drar sezza ord la chasa che brischava.
Quai ha communitgà la polizia chantu-
nala da Berna.

Fabio Caduff
senza diplom olimpic

Per Fabio Caduff èn ils gieus olimpics a
fin senza in diplom olimpic. La qualifi-
caziun ha il snowboardist da l’Argovia
dumagnà a moda suverana ed en l’otg-
avel final è el vegnì segund. En il quart
final èsi lura stà a fin. Fabio Caduff è
vegnì terz ed ha uschia terminà la con-
currenza sin plazza 13. Gudagnà il
snowboardcross ha l’American Seth
Wescott. El ha gia gudagnà avant 4 onns
a Turin.

Ina regiun renascha
La Lorena da Carl il grond a Jean-Claude Juncker

DA GUIU SOBIELA-CAANITZ

■ L’integraziun europeica, cun il spa-
zi da Schengen e la circulaziun libra
da persunas, ha stimulà ils barats sur
ils cunfins. Avant sessanta onns eri
savens in’aventura da passar il dazi a
Müstair. Ozendi vegnan tschients Tiro-
laisas e Tirolais mintga damaun a la-
vurar vi la Val u en l’Engiadina, saja
quai dal Vnuost u dal district da Land-
eck. Instituziuns d’util public sco
l’Ospidal Val Müstair na pudessan
funcziunar senza lez traffic pendular. Er
il chantun Genevra dovra ina tala coope-
raziun transcunfinala; cunter talas forzas
da lavur ha sa sviluppada ina partida po-
litica locala populista e xenofoba, ma
blers han immediat fatg endament ils
gronds basegns da l’economia genevrina
areguard forzas da lavur. In gir da las bu-
tias a Basilea persvada svelt dal pais da la
collavuraziun alsaziana en il commerzi
da la citad renana. Qua datti dentant in
problem: Suenter passa sessanta onns da
squitsch franzos sin il dialect aleman ple-
da blera glieud en l’Alsazia «numee fran-
zeesch», sco ch’il cabarettist Germain
Müller scheva, ed ha pli paucas vistas da
chattar lavur en la citad d’Erasmus.

Instituziuns economicas
transcunfinalas

Ma il traffic pendular sur il cunfin da
stadi ha transfurmà l’economia d’in’en-
tira regiun franzosa da 2,3 milliuns ol-
mas. En strusch quaranta onns è l’in-
tschess metallurgic lorenais vegnì il
principal spazi europeic areguard il traf-
fic pendular. Mintga lavurdi van var
70 000 cunfinarias e cunfinaris da Lore-
na en il gronducadi da Luxemburg e pas-
sa 20 000 en Saarland. Il cunfin artifi-
zial da Lorena encunter nord, stabilì
1815 a Vienna, na correspunda a nagin
impediment natiral. Da domaduas varts
discurr’ins il medem tip da dialect
francon, il qual vala sco lingua naziuna-
la en Luxemburg, nua ch’il franzos è
dentant il linguatg uffizial. «Le Petit Ro-
bert des noms propres» punctuescha en
sia ediziun da 2005 ch’in «program in-
ternaziunal da conversiun e svilup eco-
nomic unescha regiuns da trais pajais
(…). La Lorena, part da l’Europa rena-
na, ha era las tradiziuns e l’inschign da
questa» (p. 1296, chavazzin «Lorraine»).
Il germanist Jean David, anteriur profes-
ser a l’Universitad da Metz e president
fundatur da la «Deutsch-Französische
Hochschule» a Saarbrücken, ha gist de-
ditgà in essai al svilup da la Lorena dapi
ils biadis da Carl il grond (†814) e cun-
zunt dapi 1871 (1). El rapporta da la
vieuta lorenaisa en la segunda mesadad
dal tschientaner passà: «Il model econo-
mic lorenais, basà mo sin l’industria mi-
nerala e metallurgica, ha entschavì a bal-
luccar. En ils davos trenta onns ha la re-
giun sa transfurmada economicamain;
ella sto perquai s’unir (…). Naschida è
la regiun transcunfinala ‘Saar-Lor-Lux-

Trier/Pfalz-Vallonia’ cun ina cumissiun
regiunala, in cussegl da parlamentaris
euv. che pertutgan (…) dus u trais dals
quatter districts lorenais. La Lorena sto
sa preschentar sco in unic partenari als
vischins tudestgs e luxemburgais» (pp.
55–57) sco er als vallons.

Lavurdis a Luxemburg u Saarbrücken
Ma co è lezza regiun vegnida adaquella
da furnir tantas forzas da lavur a Luxem-
burg e Saarland? Sia metallurgia sa basa-
va sin in mineral cun mo 30% fier, pia
da mendra qualitad. Ussa lavur’ins den-
tant cun minerals d’ultramar pli ritgs;
perquai han ins serrà las minieras lore-
naisas da fier. «Restada è mo la produc-
ziun d’atschal da gronda qualitad. Cun
la concurrenza d’ultramar è era la cotgla
[locala] vegnida adina main rentabla;
2007 han ins serrà la davosa miniera lo-
renaisa da cotgla, la davosa era per l’en-
tira Frantscha. Las pitgas da l’economia
lorenaisa dependeva dals lieus. Ma las in-
dustrias d’auta tecnologia, adina pli rele-
vantas en ils pajais sviluppads, san ins
stabilir nua ch’ins veglia (…). Lur suc-
cess dependa da la perscrutaziun, dal svi-
lup e dal persunal qualifitgà. Citads uni-
versitaras èn spezialmain attractivas (…).
En Lorena ston Metz e Nancy cooperar;
nagina da lur universitads na po concur-
rer suletta cun Strassburg[/Alsazia] nua
che las scolas autas han gia fusiunà. Il
medem è prevesì per 2012 areguard
Metz e Nancy che duain s’unir a l’Uni-
versitad da Lorena (…). La ruina da l’in-
dustria greva ha manà la fin da passa
100 000 posts da lavur. Quai han ins savì
cumpensar per part rinforzond la metal-
lurgia e l’industria mecanica, ma cun-
zunt sviluppond il sectur dals servetschs
(…). En il gronducadi da Luxemburg
muntan la plurilinguitad ed il dretg fis-
cal trumfs per investiturs ed impressaris.
Sia economia, cunzunt en il sectur dals
servetschs, è creschida talmain ch’el sto
recrutar persunal en las regiuns limitro-
fas. Er il Saarland porscha posts da lavur,
schebain pli paucs, en l’aglomeraziun da
Saarbrücken a persunas bilinguas» (pp.
55–56). La Lorena fa anc adina part da
la Frantscha cun ses var 65 milliuns ol-
mas (cun Antillas, Polinesia euv.); ma per
il paun da mintga di en Lorena paisan ils
primministers Jean-Claude Juncker (Lu-
xemburg) e Peter Müller (Saarbrücken)
dapli che president Nicolas Sarkozy, suc-
cessur lontan da Charles de Gaulle
(1890–1970). Il pievel da Lorena ha gia
mussà ch’el na schanegia betg adina ils
monarcs da Paris; 1791 ha la glieud da
Varennes-en-Argonne sper Verdun fer-
mà retg Ludivic XVI (1754–1793) che
fugiva vers Metz per sa metter sut la pro-
tecziun da sia armada cunter la revolu-
ziun.

L’idea da «Lotharingia»
Il num da Lorena deriva dal latin medie-
val «Lotharingia», num da l’intschess
ch’il patg da Verdun (843) ha attribuì a

l’imperatur Lotar (795–855) or da l’ier-
ta da ses tat Carl il grond. En l’otgavel e
novavel tschientaner eran Metz e Verdun
ils centers spiertals ed economics d’ina
vasta regiun che ha lura sa cristallisada
sco Lorena. Il nobel furlan Paulus Dia-
conus (8avel tschientaner), muntg da
Montecassino, ha cumpilà in’istorgia
dals uvestgs da Metz («Gesta episcopo-
rum Mettensium»). Plis Lorenais dal
tschientaner passà chapivan l’atgnadad
da lur regiun renana situada amez
l’Europa tranter Frantscha e Germania.
Il Lorenais germanofon Robert Schu-
man (1886–1963), primminister fran-
zos pliras giadas tranter 1946 e 1956, è
stà in dals fundaturs da quai che ha num
oz Uniun europeica. In auter aderent re-
numà da la «Lotharingia» era marschal
Louis Hubert Gonzalve Lyautey (1854–
1934) da Nancy, minister da la guerra
1916–1917, ma cunzunt administratur
da Maroc nua ch’el ha sa distanzià da la
tradiziun franzosa d’assimilaziun. Ins
rapporta ina decleraziun significativa fa-
tga 1928 dal marschal: «1917 gievi mal
per la Frantscha cun la guerra [mundia-
la]. Lezza giada hai patratgà che jau ma
sentiss fitg bain sch’ins stuess restaurar
ina ‘Lotharingia’ gronda tranter il Mar
dal nord ed il cunfin svizzer. Jau n’hai
betg gugent la tricolora franzosa, mabain
sulettamain la bandiera da Lorena. Jau
ma sent a chasa en l’entira vallada dal
Rain, a Magonza e Cologna, perquai che
jau sun in Francon. Jau na ma sent a cha-
sa en Languedoc» (2). La vopna da Lo-
rena mussa trais columbas alvas, simbol
da pasch. Ma la battaglia da Verdun
1916–1917 ha fatg passa 700 000 un-
frendas. Lezza giada cumbattevan Fran-
tscha e Germania adina puspè per la Lo-
rena ed il Saarland. Quest è oz in stadi
federativ tudestg, entant che la Lorena,
regiun franzosa, s’orientescha adina da-
pli vers nord, malgrad il «TGV» nov che
la collia en in’ura cun Paris. En la «NZZ»
dals 8 da schaner 2010 commentescha
Urs Schoettli in viadi a Bruxelles cun la
viafier: «Viagiar atras l’Alsazia, la Lorena
e las Ardennas fa endament il passà. En
questas zonas da cunfin tranter Fran-
tscha e Germania han ins mazzà milliuns
umans en guerras absurdas. Ma oz regia
la pasch; i na vegniss endament a nagin
che Franzos e Tudestgs lessan puspè
cumbatter in cunter l’auter (…). Cun las
dispitas da mintga di areguard la politi-
ca europeica emblid’ins bler memia
tgunsch che l’unitad da noss continent,
excepziunala en l’istorgia, è fundada sin
la reconciliaziun tranter Frantscha e Ger-
mania» (p. 15).

1) Jean David, Lothringen – vom umstrittenen
Gebiet zur europäischen Region. En: «OST-
WEST. Europäische Perspektiven» 2009/1.
Adressa: Renovabis, Kardinal-Döpfner-Haus,

Fax: 0049 8161 5309 11.
Posta electronica: info@renovabis.de.
Internet: http://www.renovabis.de.
2) Cità en: Paul Sérant, La France des
minorités, Paris (Robert Laffont) 1965, p. 319.

Il reginavel
da Carl il grond.

